
Instituti për Politika Zhvillimore (INDEP), Instituti GAP dhe Balkan Green Foundation i bëjnë 

thirrje Prokurorisë së vendit, institucioneve vendore dhe ndërkombëtare për mbrojtjen e të 

drejtave të njeriut dhe të gjithë përgjegjësve për mbrojtjen e rendit kushtetues dhe ligjor që të 

ndërmarrin masa të menjëhershme në parandalimin e punësimeve të paligjshme e 

diskriminuese në administratën publike. Më kryesorja, duhen hetuar dhe ndëshkuar individët 

që kanë shkelur ligjin me rastin e punësimit të militantëve dhe familjarëve të politikanëve.  

Si asnjëherë më parë, Telekomi i Kosovës dhe kompani e institucione të tjera po vërshohen me 

punësime të paligjshme dhe menaxhim të korruptuar. Praktika e punësimit të favorizuar paraqet 

shkelje të së paku Konventës Universale për të Drejtat e Njeriut, të Kushtetutës së Republikës 

së Kosovës, të Ligjit Nr. 05/L-021 për Mbrojtje nga Diskriminimi, Ligjit Nr. 03/L-087 për 

Ndërmarrjet Publike dhe Ligjin Nr. 06/L-011 për Parandalimin e Konfliktit të Interesit. Këto 

praktika cenojnë rrugën e integrimit evropian dhe janë goditje dërrmuese për shpresën dhe 

aspiratat e qytetarëve për shtet të drejtë dhe mundësi të barabarta. 

Punësimi pa kritere dhe me favorizime politike është shkelje e të drejtave të njeriut për të gjithë 

pjesëmarrësit në konkurse publike. Konventa Universale për të Drejtat e Njeriut që ka zbatim 

të drejtëpërdrejtë dhe me prioritet ndaj të drejtës së brendshme të Kosovës,  ndalon çfarëdo 

forme të diskriminimit: 

Të gjithë janë të barabartë para ligjit dhe kanë të drejtë të mbrohen nga ligji pa 

ndonjë diskriminim. Të gjithë kanë të drejtën e mbrojtjes së barabartë ndaj 

çfarëdo diskriminimi në kundërshtim me këtë Deklaratë dhe kundër çdo nxitjeje 

të diskriminimit.1 

Gjithashtu, edhe Kushtetuta e Kosovës, në nenin 24, është e qartë në parandalimin e çfarëdo 

forme të diskriminimit: Të gjithë janë të barabartë para ligjit. Çdokush gëzon të drejtën e 

mbrojtjes së barabartë ligjore, pa diskriminim.2 Ky përcaktim kushtetues është obligativ për të 

gjitha nivelet dhe shkelja e tij paraqet shkelje të drejtpërdrejtë të parimeve kushtetuese për 

mbrojtje nga diskriminimi dhe për barazi para ligjit.  

Diskriminimi është qartësisht i ndaluar edhe me ligj. Ligji Nr. 05/L-021 për Mbrojtjen nga 

Diskriminimi ndalon çfarëdo forme të favorizimit ose diskriminimit ndaj qytetarëve të 

Kosovës.  

                                                 
1 Kombet e Bashkuara, (1948), Deklarata Universale për të Drejtat e Njeriut, Neni 7, i qasshëm në 

https://www.ohchr.org/EN/UDHR/Documents/UDHR_Translations/eng.pdf  
2 Kushtetuta e Republikës së Kosovës, (2008), Barazia para Ligjit, Neni 24, Prishtinë: GZRKS.  

https://www.ohchr.org/EN/UDHR/Documents/UDHR_Translations/eng.pdf


 

Parimi i trajtimit të barabartë nënkupton se nuk do të ketë kurrfarë diskriminimi 

të drejtpërdrejtë apo të tërthortë sipas kuptimit të cilëdo nga bazat e 

përcaktuara në nenin një (1) të këtij Ligji. 

Diskriminim është çdo dallim, përjashtim, kufizim ose preferencë në çfarëdo 

baze të përcaktuara në nenin një (1) të këtij Ligji, që ka për qëllim apo efekt të 

zhvleftësoj ose cënoj njohjen, gëzimin ose ushtrimin, në të njëjtën mënyrë me të 

tjerët, të të drejtave dhe lirive themelore të njohura nga Kushtetuta dhe ligjet 

tjera të aplikueshme në Republikën e Kosovës. Ligji Kundër Diskriminimit.3  

Përveç këtyre, të gjithë drejtorët e ndërmarrjeve publike bazuar në Ligjin Nr. 03/L-087 për 

Ndërmarrjet Pulblike kanë për obligim të nënshkruajnë dhe t’i nënshtrohen Kodit të Etikës. Ky 

Kod, parandalon çfarëdo forme të punësimit mbi bazën e nepotizmit: 

Ndërmarrja do të përzgjedhë dhe mbajë punëtorët nëse ata kanë aftësitë e 

duhura, njohuritë, shkollimin dhe përvojën për pozitat e tyre. Ndërmarrja nuk 

do të përzgjedhë punëtorët të bazuar në ndikimin politik, nepotizmin ose ndonjë 

ndikim tjetër të jashtëm apo të brendshëm; dhe secila procedurë e 

përzgjedhjes/selektimit duhet të jetë e udhëhequr në bazë të drejtë, të ndershme 

dhe të paanshme.4   

Konventat për të drejtat e njeriut, ligjet dhe Kodi i Etikës janë shkelur në mënyrë flagrante dhe 

për këtë, kërkojmë shkarkimin e bordit të Telekomit dhe nisjen e hetimeve të menjëhershme 

për ]do procedurë të prokurimit.  

INDEP, GAP dhe BGF për vite të tëra, të vetëm e bashkë me partnerë, kanë reaguar kundër 

politizimit të institucioneve dhe ndërmarrjeve publike. Kur politika vendosi të uzurpojë bordet 

profesionale të ndërmarrjeve publike dhe të agjencive të pavarura, politika tashmë kishte vënë 

hapat e parë për të garantuar se çdo punësim do të bëhej mbi baza partiake. Që në vitin 2015, 

INDEP, bashkë me partnerët e tjerë nga shoqëria civile kishte reaguar kundër politizimit të 

bordeve “Bordet e zgjedhura të këtyre ndërmarrjeve tashmë kanë filluar me vendime të 

jashtëligjshme të përgatisin terrenin për të mbushur ndërmarrjet publike me persona politik e 

jo profesional.”5  

Rastet e tanishme paraqesin pasojat e një sistemi që ka partizuar secilin institucion dhe bord të 

ndërmarrjeve publike. Punësimet masive të të afërmve të politikanëve dhe partive politike në 

pushtet paraqesin shkelje flagrante të të drejtave të njeriut. Të gjithë pjesëmarrësit në konkurse 

publike janë viktima të një shkelje të hapur dhe një diskriminimi sistematik që paraqet 

                                                 
3 Republika e Kosovës, (2015), Ligji Nr. 05/L-021 për Mbrojtje nga Diskriminimi, Neni 3, Prishtinë: GZRKS, i qashëm në 

https://gzk.rks-gov.net/ActDetail.aspx?ActID=10924  
4 Ministria e Zhvillimit Ekonomik, Njёsia pёr Politika dhe Monitorim të Ndёrmarrjeve Publike Ministria e Zhvillimit 

Ekonomik, (2014),  Kodi i Etikёs dhe Qeverisjës Korporative pёr Ndёrmarrjet Publike, Pika 10, Standardet për të Drejtat e 

Njeriut, Prishtinë: MZHE.  
5 INDEP, GAP dhe GLPS, (2015), Reagim: “Politizimi në ndërmarrjet publike lëshon rrënjët e tij”, Prishtinë.  

https://gzk.rks-gov.net/ActDetail.aspx?ActID=10924


 

arbitraritet institucional ndaj të drejtave të tyre. Prokuroria e vendit është në testin përfundimtar 

për të ruajtur sado pak kredibilitet që mund t’i ketë mbetur. I bëjmë thirrje të kryej punën e vet 

dhe formalisht të kapë shkelësit që po shihen sheshit.  


